
TA’LIM PLATFORMALARIDAN 
FOYDALANISH ASOSIDA 
BOSHLANG‘ICH SINF 
O‘QUVCHILARINING 
FUNKSIONAL 
SAVODXONLIGINI 
RIVOJLANTIRISH 
IMKONIYATLARI
Oynabekova Sojida Akbar qizi
Jizzax davlat pedagogika universiteti magistranti

Annotatsiya: Mazkur maqolada ta’lim platformalari vositasida boshlang‘ich sinf o‘quvchilarining funksional savodxon-
ligini rivojlantirishning pedagogik imkoniyatlari yoritilgan. Funksional savodxonlik o‘quvchining bilimlarini hayotiy vaziyat-
larda qo‘llashi, axborotni izlash, anglash, tahlil qilish va amaliy faoliyatda qo‘llay olish qobiliyati sifatida ochib berilgan. 
Ta’lim platformalarining elektron matn, interaktiv topshiriq, multimedia, test va tezkor fikr-mulohaza imkoniyatlari tizim-
lashtirilgan. Tadqiqotda nazariy, qiyosiy tahlil, modellashtirish, kuzatish va pedagogik tajriba metodlaridan foydalanish 
asoslangan. Natijada funksional savodxonlikni rivojlantirishning motivatsion, axborot-kognitiv, amaliy-faoliyatli va refleksiv 
yo‘nalishlarini qamrab oluvchi model taklif etilgan.

Kalit so‘zlar: boshlang‘ich ta’lim, funksional savodxonlik, ta’lim platformasi, raqamli ta’lim, o‘qish savodxonligi, axborot 
bilan ishlash, interaktiv topshiriq, raqamli resurs, amaliy faoliyat, pedagogik model.
Abstract: This article highlights the pedagogical opportunities for developing the functional literacy of primary school 
students through educational platforms. Functional literacy is revealed as the student’s ability to apply knowledge in life 
situations, to search for, understand, analyze, and apply information in practical activities. The capabilities of educational 
platforms for electronic text, interactive tasks, multimedia, testing, and quick feedback are systematized. The study is 
based on the use of theoretical, comparative analysis, modeling, observation, and pedagogical experiment methods. As 
a result, a model was proposed covering motivational, information-cognitive, practical-activity, and reflexive directions for 
the development of functional literacy.

Key words: primary education, functional literacy, educational platform, digital education, reading literacy, information 
management, interactive task, digital resource, practical activity, pedagogical model.
Аннотация: В данной статье освещаются педагогические возможности развития функциональной грамотности 
учащихся начальных классов посредством образовательных платформ. Функциональная грамотность раскрыва-
ется как способность учащегося применять свои знания в жизненных ситуациях, искать, понимать, анализировать 
информацию и применять ее в практической деятельности. Систематизированы возможности образовательных 
платформ в виде электронных текстов, интерактивных заданий, мультимедиа, тестов и быстрой обратной связи. 
В исследовании обосновано использование методов теоретического, сравнительного анализа, моделирования, 
наблюдения и педагогического эксперимента. В результате предложена модель, охватывающая мотивационное, 
информационно-когнитивное, практико-деятельностное и рефлексивное направления развития функциональной 
грамотности.

Ключевые слова: начальное образование, функциональная грамотность, образовательная платформа, циф-
ровое образование, грамотность чтения, работа с информацией, интерактивное задание, цифровой ресурс, прак-
тическая деятельность, педагогическая модель.

KIRISH
Bugungi davrda ta’lim tizimining raqamli yangilanishi o‘quvchilardan faqat nazariy bilimlarni o‘zlashtirishni 

emas, balki mazkur bilimlarni turli kundalik sharoitlarda mustaqil ravishda tatbiq eta olish imkonini beruvchi 
amaliy malakalarni rivojlantirishni ham talab etmoqda. Xususan, boshlang‘ich ta’lim bosqichida o‘quvchining 

mutolaa qilish, yozma nutqdan foydalanish, axborotni tushunish, berilgan savollarga javob qaytarish, o‘z 
qarashlarini bayon etish, taqdim etilgan ma’lumotlar asosida umumlashma hosil qilish hamda kundalik hayotga 
oid vaziyatlarda maqbul yechim tanlash ko‘nikmalarini izchil shakllantirish alohida dolzarblik kasb etmoqda.

O‘zbekiston Respublikasi Prezidentining 2019-yil 29-apreldagi PF-5712-son “O‘zbekiston Respublikasi 
Xalq ta’limi tizimini 2030-yilgacha rivojlantirish konsepsiyasini tasdiqlash to‘g‘risida”gi Farmonida ta’lim sifa-
tini oshirish, zamonaviy pedagogik va raqamli texnologiyalarni ta’lim jarayoniga keng joriy etish hamda o‘qu-
vchilarning amaliy ko‘nikmalarini rivojlantirish ustuvor vazifalar sifatida belgilangan [1].

Funksional savodxonlik tushunchasi an’anaviy savodxonlikka nisbatan keng qamrovli mazmunni ifodalab, 
o‘quvchining o‘qish va yozish malakalarini amaliy hayotiy talablar bilan uyg‘unlashtirishni anglatadi. O‘zbekiston 
Respublikasi Prezidentining 2020-yil 5-oktabrdagi PF-6079-son “Raqamli O‘zbekiston – 2030” strategiyasini 
tasdiqlash va uni samarali amalga oshirish chora-tadbirlari to‘g‘risidagi Farmonida raqamli texnologiyalarni 
ta’lim jarayoniga keng joriy etish, zamonaviy elektron ta’lim resurslarini rivojlantirish hamda ta’lim oluvchilarning 
raqamli ko‘nikmalarini takomillashtirish muhim vazifalar sifatida belgilangan [2].

Xalqaro ilmiy izlanishlarda ham o‘qish savodxonligi matnni oddiy tarzda mutolaa qilishdan ko‘ra ancha keng 
qamrovli jarayon sifatida talqin etiladi. Jumladan, PISA konsepsiyasida o‘qish savodxonligi matn mazmunini 
anglash, undan amaliy foydalanish, uni tahliliy baholash, fikr yuritish hamda muayyan maqsadlarga erishish 
yo‘lida matn bilan faol va ongli ravishda ishlash ko‘nikmalarini qamrab oladi.

Hozirgi raqamli axborot makonida mazkur jarayon elektron, raqamli hamda multimodal materiallarni 
o‘rganish va ulardan foydalanishni ham o‘zida mujassamlashtiradi. O‘zbekiston Respublikasi Prezidentining 
2022-yil 28-yanvardagi PF-60-son “2022–2026-yillarga mo‘ljallangan Yangi O‘zbekistonning taraqqiyot strate-
giyasi to‘g‘risida”gi Farmonida ta’lim sifatini oshirish, zamonaviy ta’lim texnologiyalaridan samarali foydala-
nish, yoshlarning bilim va ko‘nikmalarini rivojlantirish hamda ta’lim tizimini raqamlashtirishga alohida e’tibor 
qaratilgan [3].

Mazkur yondashuv nuqtayi nazaridan, ta’lim platformalaridan foydalanish boshlang‘ich sinf o‘quvchilariga 
turli ko‘rinishdagi axborot manbalari, jumladan, matn, tasvir, jadval, diagramma, audio, videomateriallar va 
interfaol topshiriqlar bilan ishlash imkoniyatini yaratadi. OECD tomonidan ishlab chiqilgan PISA 2022 Assess-
ment and Analytical Frameworkda o‘quvchilarning bilimlarni real hayotiy vaziyatlarda qo‘llashi, axborotni tahlil 
qilishi, muammolarni hal etishi va mustaqil xulosa chiqarishi funksional savodxonlikning muhim tarkibiy jihatlari 
sifatida yoritilgan [4].

Tadqiqotning maqsadi ta’lim platformalaridan foydalanish asosida boshlang‘ich sinf o‘quvchilarining 
funksional savodxonligini rivojlantirishning pedagogik imkoniyatlarini aniqlash va ularni ta’lim jarayoniga tatbiq 
etishning metodik asoslarini ishlab chiqishdan iborat.

Tadqiqotning obyekti boshlang‘ich ta’lim jarayonida o‘quvchilarning funksional savodxonligini rivojlanti-
rish jarayoni hisoblanadi.

Tadqiqotning predmeti ta’lim platformalari asosida boshlang‘ich sinf o‘quvchilarining funksional savod
xonligini rivojlantirish mazmuni, shakllari, metodlari va pedagogik vositalaridan iborat.

Tadqiqotning vazifalari quyidagilardan iborat:

•	 funksional savodxonlikning boshlang‘ich ta’limdagi pedagogik mohiyati va mazmunini belgilash;

•	 ta’lim platformalarining funksional savodxonlikni shakllantirish va takomillashtirishdagi didaktik salohiyatini 
aniqlash;

•	 raqamli topshiriqlarni funksional savodxonlikning tarkibiy komponentlari bilan uyg‘unlashtirish;

•	 o‘quvchilarning funksional savodxonlik darajasini aniqlashga xizmat qiluvchi mezon va indikatorlarni ishlab 
chiqish;

•	 ta’lim platformalaridan foydalanish asosida funksional savodxonlikni rivojlantirishning metodik modelini 
ishlab chiqish va taklif etish.

MAVZUGA OID ADABIYOTLAR SHARHI
Mavzuga oid ilmiy adabiyotlar tahlili shuni ko‘rsatadiki, funksional savodxonlik, o‘qish savodxonligi hamda 

raqamli ta’lim vositalaridan foydalanish masalalari xorijiy va mahalliy tadqiqotchilar tomonidan turli yo‘nalish-
larda o‘rganilgan. Xususan, OECD tadqiqotlarida funksional va o‘qish savodxonligi o‘quvchining egallagan 
bilim va ko‘nikmalarini real hayotiy vaziyatlarda qo‘llashi, axborotni tushunishi, tahlil qilishi, baholashi hamda 
mustaqil xulosa chiqarishi bilan bog‘liq kompetensiyalar majmui sifatida yoritilgan [4–7].

UNESCO tadqiqotlarida raqamli ta’lim platformalarining ta’lim resurslaridan foydalanish imkoniyatlarini 
kengaytirish, interfaol ta’lim muhitini shakllantirish hamda o‘quvchilarning mustaqil ta’lim faoliyatini qo‘llab-quv-
vatlashdagi ahamiyatiga alohida e’tibor qaratilgan [8–9]. Mazkur yondashuvlar ta’lim platformalaridan foyda

lanishni nafaqat texnologik vosita, balki o‘quvchilarning bilim va amaliy ko‘nikmalarini rivojlantirishga xizmat 
qiluvchi didaktik imkoniyat sifatida baholashga asos bo‘ladi.

Mahalliy tadqiqotlarda ham boshlang‘ich sinf o‘quvchilarining funksional savodxonligini shakllantirish, 
o‘quv faoliyatining maqsad va mazmunini belgilash, amaliy topshiriqlardan foydalanish hamda erishilgan nati-
jalarni baholash masalalariga e’tibor qaratilgan. Jumladan, N. A. Mirxalilova tadqiqotida boshlang‘ich sinf o‘quv
chilarida funksional savodxonlikni tashkil etishning pedagogik jihatlari yoritilgan [10].

Mavjud ilmiy tadqiqotlardan farqli ravishda, mazkur tadqiqotda ta’lim platformalaridan foydalanish asosida 
boshlang‘ich sinf o‘quvchilarining funksional savodxonligini rivojlantirish masalasi kompleks yondashuv asosida 
ko‘rib chiqiladi. Bunda raqamli topshiriqlarni funksional savodxonlikning tarkibiy komponentlari bilan uyg‘un-
lashtirish, o‘quvchilarning axborotni izlash, anglash, tahlil qilish, amaliy vaziyatlarda qo‘llash va refleksiv baho-
lash ko‘nikmalarini rivojlantirish hamda ushbu jarayonning metodik modelini ishlab chiqishga alohida e’tibor 
qaratiladi.

TADQIQOT METODOLOGIYASI
Tadqiqot jarayonida funksional savodxonlikni rivojlantirish tizimli, faoliyatga asoslangan, shaxsga yo‘nal-

tirilgan hamda amaliy yondashuvlar negizida tashkil etildi. Ushbu yondashuvlar o‘quvchining bilimlarni tayyor 
shaklda o‘zlashtirishidan ko‘ra, ularni mustaqil izlanish va faol amaliy jarayon orqali egallashi hamda turli hayotiy 
vaziyatlarda samarali tatbiq etishiga yo‘naltiriladi.

OECDning PISA 2022 Results. Volume I hisobotida ta’lim natijalarini baholashda o‘quvchilarning bilim va 
ko‘nikmalarini real hayotiy vaziyatlarda qo‘llay olish darajasi, ta’limdagi tenglik hamda o‘quvchilarning funk-
sional imkoniyatlarini rivojlantirish muhim mezonlar sifatida yoritilgan [5].

Tadqiqotning nazariy-metodologik poydevorini pedagogika, boshlang‘ich ta’lim metodikasi, raqamli peda-
gogika, funksional savodxonlik va o‘qish savodxonligi yo‘nalishlarida shakllangan ilmiy-nazariy qarashlar va 
konseptual yondashuvlar tashkil etadi. OECDning mazkur tadqiqotida o‘qish savodxonligi o‘quvchining matnni 
tushunishi, undan mazmunli foydalanishi, axborotni tahlil qilishi, baholashi va o‘z maqsadlariga erishish uchun 
undan samarali foydalanish qobiliyati sifatida tavsiflangan [6].

Tadqiqot jarayonida quyidagi metodlardan foydalanish belgilandi:
1.	 Nazariy o‘rganish va tahlil - funksional savodxonlik, raqamli ta’lim hamda ta’lim platformalaridan foyda

lanishning ilmiy-nazariy va metodik jihatlarini tadqiq etish maqsadida;
2.	 Qiyosiy tahlil - an’anaviy hamda raqamli topshiriqlarning didaktik imkoniyatlarini o‘zaro solishtirish va 

farqli jihatlarini aniqlash uchun;
3.	 Pedagogik modellashtirish - ta’lim platformalari vositasida funksional savodxonlikni rivojlantirishning 

tarkibiy-tuzilmaviy modelini shakllantirish maqsadida;
4.	 Kuzatish metodi - o‘quvchilarning raqamli topshiriqlarni bajarish jarayonidagi ishtiroki, mustaqil faoliyati 

va amaliy ko‘nikmalarini o‘rganish uchun;
5.	 Diagnostik topshiriqlar - o‘quvchilarning matnni anglash, zarur axborotni izlab topish, uni tahlil qilish, 

amaliyotda qo‘llash va tegishli xulosaga kelish darajasini aniqlash maqsadida;
6.	 Pedagogik tajriba-sinov - ishlab chiqilgan metodikaning amaliy natijadorligi va ta’lim jarayonidagi sama-

radorligini aniqlash uchun.
Funksional savodxonlikni baholashda o‘quvchining axborotni tushunishi va undan zarur ma’lumotlarni 

ajratib olishi, turli axborotlarni tahlil va taqqoslay olishi, bilimlarini real hayotiy vaziyatlarda qo‘llashi hamda o‘z 
faoliyati natijalarini baholay olishi muhim ko‘rsatkichlar sifatida qaraladi [7].

TAHLIL VA NATIJALAR
Tadqiqot natijalari ta’lim platformalaridan foydalanish boshlang‘ich sinf o‘quvchilarining funksional savod

xonligini rivojlantirish uchun keng pedagogik va didaktik imkoniyatlarni yuzaga keltirishini ko‘rsatdi.

Birinchi imkoniyat - hayotiy vaziyatlarni raqamli muhitda aks ettirish. Jumladan, xarid jarayoni, yo‘l 
harakati, kun tartibi, ob-havo ma’lumotlari, jadval, e’lon, menyu, transport qatnovi yoki kitob tanlash bilan bog‘liq 
amaliy topshiriqlarni taqdim etish mumkin. Bunday vazifalarni bajarish davomida o‘quvchi o‘qish, hisoblash, 
ma’lumotlarni tahlil qilish va maqbul qaror qabul qilish ko‘nikmalarini kompleks tarzda qo‘llaydi.

Ikkinchi imkoniyat - turli shakldagi axborotlar bilan ishlash ko‘nikmasini shakllantirish. Ta’lim platfor-
malarida matn bilan bir qatorda tasvir, audio, videolavha, jadval va grafik materiallardan foydalanish imkoniyati 

mavjud. Bu esa o‘quvchiga axborotni turli formatlarda qabul qilish, ularni o‘zaro bog‘lash va mazmuniy aloqa-
dorligini aniqlash imkonini beradi.

Uchinchi imkoniyat - interfaol topshiriqlar vositasida o‘quvchining mustaqil faoliyatini faollashtirish. 
Test savollari, moslikni aniqlash, ketma-ketlikni belgilash, bo‘sh qoldirilgan qismlarni to‘ldirish, tasvir asosida 
xulosa shakllantirish, savollar tuzish hamda matndan dalillarni aniqlashga yo‘naltirilgan topshiriqlar o‘quv-
chining faol ishtirokini rag‘batlantiradi.

To‘rtinchi imkoniyat - tezkor qayta aloqa mexanizmini ta’minlash. Raqamli platformalar yordamida 
topshiriq yakunlangach, uning natijasini darhol ko‘rish, aniqlangan xatolarni tahlil qilish va vazifani qayta 
bajarish imkoniyati yaratiladi. Mazkur jarayon o‘quvchining o‘z faoliyatini nazorat qilishi, natijalarini baholashi 
va refleksiv ko‘nikmalarini takomillashtirishiga yordam beradi.

Beshinchi imkoniyat - individual ta’lim yo‘nalishini shakllantirish. O‘quvchilarning bilim va tayyorgarlik 
darajasi bir xil bo‘lmaganligi sababli, ular uchun murakkablik jihatidan tabaqalashtirilgan topshiriqlarni ishlab 
chiqish mumkin. Xususan, boshlang‘ich bosqichda ma’lumotni aniqlash, keyingi bosqichda uni qiyoslash va 
yuqori bosqichda real hayotiy vaziyatda qo‘llashga qaratilgan vazifalardan foydalanish mumkin.

Oltinchi imkoniyat - fanlararo aloqadorlikni kuchaytirish. Funksional savodxonlikni rivojlantirish faqat 
o‘qish darslari doirasida amalga oshirilmaydi. O‘qish, ona tili, matematika, tabiiy fanlar va tarbiyaviy mazmundagi 
topshiriqlarni yagona raqamli ta’lim muhitida uyg‘unlashtirish orqali o‘quvchilarning egallagan bilimlarini turli 
amaliy vaziyatlarda qo‘llash qobiliyatini rivojlantirish mumkin.

Ommaviy raqamli ta’lim platformalari ta’lim resurslaridan keng foydalanish, turli formatdagi axborotlarni 
integratsiyalash, interfaol va amaliy topshiriqlarni tashkil etish, o‘quvchilarga tezkor qayta aloqa taqdim etish, 
ta’limni individuallashtirish hamda fanlararo bilimlarni yagona raqamli muhitda uyg‘unlashtirish orqali ta’lim 
jarayonining samaradorligini oshirishga xizmat qiladi [8].

Ta’lim platformalaridan foydalanish orqali funksional savodxonlikni rivojlantirish jarayonini quyidagi izchil 
bosqichlar asosida tashkil etish maqsadga muvofiq: muammoli holatni yuzaga keltirish - raqamli axborotni 
qabul qilish - zarur ma’lumotni izlab topish - axborotni anglash va tahliliy qayta ishlash - amaliy topshiriqni 
bajarish - olingan natijani nazorat qilish - o‘z faoliyatini refleksiv baholash.

Mazkur izchillik o‘quvchining bilimni shunchaki o‘zlashtirishidan uni amaliy faoliyatda qo‘llashgacha bo‘lgan 
jarayonini aks ettirib, funksional savodxonlikning nazariy bilimlarni hayotiy va o‘quv-amaliy vaziyatlarda tatbiq 
etish mexanizmini ifodalaydi (1-jadval).

1-jadval: Funksional savodxonlikni rivojlantirishga mo‘ljallangan raqamli topshiriqlar tizimi
Funksional yo‘nalish Raqamli topshiriq Shakllantiriladigan faoliyat

Axborotni topish Matndan kerakli ma’lumotni aniqlash Izlash
Axborotni tushunish Matn va rasm mazmunini izohlash Anglash
Taqqoslash Ikki ma’lumotni solishtirish Tahlil
Amaliy qo‘llash Hayotiy vaziyatga yechim topish Qo‘llash
Muammoni hal qilish Muammoli topshiriqni bajarish Qaror qabul qilish
Xulosa chiqarish Berilgan ma’lumot asosida fikr bildirish Umumlashtirish
Refleksiya O‘z javobini baholash O‘zini nazorat qilish

Ushbu topshiriqlarni ta’lim platformalariga joylashtirish jarayonida ularning murakkablik darajasini izchil va 
bosqichma-bosqich oshirib borish maqsadga muvofiq hisoblanadi.

Funksional savodxonlikni rivojlantirishda asosiy e’tibor o‘quvchiga ko‘p miqdorda topshiriq berishga emas, 
balki topshiriq mazmunini real hayotiy vaziyatlar bilan uyg‘unlashtirishga qaratilishi lozim. Shu bois raqamli plat-
formalardan foydalanishning pedagogik natijadorligi texnologiyaning o‘zidan ko‘ra, undan ko‘zlangan metodik 
maqsad va foydalanish usuliga ko‘proq bog‘liq. 

Boshlang‘ich sinf o‘quvchilari uchun raqamli topshiriqlarni yaratishda ularning yosh va individual xusu-
siyatlari, matnning hajmi va mazmuniy murakkabligi, til birliklarining sodda hamda tushunarli ifodalanishi, 
vizual materiallarning ravshanligi, topshiriqlarning izchilligi va o‘quvchining ularni mustaqil bajarish imkoniyat-
lari inobatga olinishi lozim. Boshlang‘ich ta’limda raqamli resurslarni ishlab chiqish va ulardan foydalanishda 
o‘quvchilarning yoshiga mosligi, mazmunning tushunarliligi, foydalanish qulayligi hamda mustaqil ta’lim olish 
imkoniyatlarini hisobga olish raqamli ta’limning samaradorligini ta’minlovchi muhim omillardan biridir [9].

Ta’lim platformalaridan foydalanishda faqat test natijalariga tayanish funksional savodxonlikning barcha 
jihatlarini to‘laqonli baholash imkonini bermaydi. Zero, funksional savodxonlik axborotni izlab topish bilangina 

cheklanmay, uni anglash, tahlil qilish, baholash, amaliy faoliyatda qo‘llash va qabul qilingan qarorni dalillar 
asosida izohlash qobiliyatlarini ham qamrab oladi. Shu sababli baholash jarayonida test topshiriqlari bilan 
bir qatorda amaliy vazifalar, ochiq turdagi savollar, muammoli holatlar, loyiha elementlari hamda refleksiv 
topshiriqlardan kompleks foydalanish maqsadga muvofiqdir.

Tadqiqot doirasida ishlab chiqilayotgan modelning konseptual tuzilmasi o‘zaro uzviy aloqador bo‘lgan 
to‘rtta blok asosida tavsiflanadi:

1.	 Motivatsion-maqsadli blok - funksional savodxonlikni takomillashtirishning asosiy maqsadlarini belgi-
lash, o‘quv motivatsiyasini shakllantirish hamda ta’limiy ehtiyojlarni aniqlashni nazarda tutadi.

2.	 Mazmuniy-kognitiv blok - matnli va multimodal axborot, hayotiy-amaliy vaziyatlar, savol-topshiriqlar 
hamda muammoli vazifalar mazmunini tanlash, tizimlashtirish va o‘quv jarayoniga kiritishni qamrab oladi.

3.	 Texnologik-amaliy blok - ta’lim platformalari, interfaol topshiriqlar, multimedia vositalari, raqamli baholash 
topshiriqlari, hamkorlikka asoslangan faoliyat hamda individual vazifalardan maqsadli foydalanishni ta’min-
laydi.

4. 	 Diagnostik-refleksiv blok - o‘quvchilarning ta’limiy natijalarini aniqlash, belgilangan mezon va ko‘rsat-
kichlar asosida baholash, tezkor teskari aloqa tashkil etish hamda o‘quvchining o‘z faoliyatini tahlil qilishini 
qamrab oladi.

Mazkur bloklarning o‘zaro uzviyligi va izchil integratsiyasi funksional savodxonlikni rivojlantirishga yo‘nal-
tirilgan yaxlit pedagogik mexanizmni shakllantiradi. Bunda har bir blok keyingi bosqich bilan uzviy bog‘lanib, 
maqsadni belgilashdan boshlab natijani baholash va refleksiv tahlilgacha bo‘lgan yagona pedagogik jara
yonni ta’minlaydi. Boshlang‘ich sinflarda funksional savodxonlikni tashkil etishda o‘quv faoliyatining maqsadi 
va mazmunini belgilash, amaliy topshiriqlarni tanlash, o‘quvchilarni faol faoliyatga jalb etish hamda erishilgan 
natijalarni aniqlash va baholashning o‘zaro uyg‘unligi muhim ahamiyat kasb etadi[10].

Shuningdek, xalqaro konsepsiyalarda raqamli o‘qish faqat matn mazmunini anglash bilan cheklanmay, 
bir nechta axborot manbalarini qiyoslash, ma’lumotlarning ishonchlilik darajasini aniqlash hamda raqamli 
makonda mazmun hosil qilish jarayonlari bilan ham uzviy bog‘liqligi ta’kidlanadi. Mazkur holat boshlang‘ich 
ta’lim bosqichida ham funksional savodxonlikka yo‘naltirilgan topshiriqlarni izchil ravishda raqamli hamda multi-
modal mazmun bilan kengaytirish zarurligini ko‘rsatadi. Raqamli vositalar ta’limning asosiy pedagogik maqsa-
dini almashtirmasdan, aksincha, mazkur maqsadlarni samarali ro‘yobga chiqarishga ko‘maklashuvchi didaktik 
vosita sifatida qo‘llanilishi lozim.

XULOSA VA TAKLIFLAR
Ta’lim platformalaridan foydalanish boshlang‘ich sinf o‘quvchilarida funksional savodxonlikni shakllantirish 

va takomillashtirish uchun samarali didaktik sharoitlarni vujudga keltiradi. Mazkur platformalar orqali o‘quv
chilarning matn hamda multimodal ma’lumotlar bilan ishlash, zarur axborotni izlab topish, saralash, tahlil etish, 
qiyoslash va kundalik hayotga oid vaziyatlarda tatbiq etish, muammoli holatlarga yechim topish hamda o‘z 
o‘quv faoliyatini mustaqil tahlil qilish va baholash ko‘nikmalarini izchil ravishda rivojlantirish imkoniyati yuzaga 
keladi.

Tadqiqot yakunlari funksional savodxonlikni rivojlantirish jarayonida ta’lim platformalaridan foydalanishning 
ustuvor pedagogik imkoniyatlari sifatida real hayotga yaqin vaziyatlarni raqamli shaklda modellashtirish, inter-
aktiv topshiriqlardan samarali foydalanish, multimodal axborotni qabul qilish va qayta ishlash, o‘quvchilarga 
individual topshiriqlarni moslashtirib berish, tezkor teskari aloqani yo‘lga qo‘yish hamda o‘z-o‘zini tahlil qilishga 
yo‘naltirilgan refleksiv faoliyatni faollashtirish kabi yo‘nalishlarni belgilash imkonini berdi.

Ta’lim platformalaridan foydalanishning yuqori natijadorligini ta’minlash maqsadida raqamli topshiriqlarni 
sodda reproduktiv mashg‘ulotlardan murakkab amaliy faoliyatga qarab izchil bosqichlarda shakllantirish 
maqsadga muvofiqdir. Kelgusida olib boriladigan tadqiqotlarda ishlab chiqilgan model asosida boshlang‘ich 
sinflarda tajriba-sinov jarayonlarini yo‘lga qo‘yish, funksional savodxonlikning dastlabki va yakuniy ko‘rsat-
kichlarini belgilangan mezonlar asosida qiyosiy tahlil qilish, shuningdek, ta’lim platformalaridan foydalanishning 
ta’limiy samaradorligini statistik usullar orqali aniqlash maqsadga muvofiq hisoblanadi.

Foydalanilgan adabiyotlar ro‘yxati:
1.	 O‘zbekiston Respublikasi Prezidentining 2019-yil 29-apreldagi PF-5712-son1 “O‘zbekiston Respublikasi Xalq ta’limi 

tizimini 2030-yilgacha rivojlantirish konsepsiyasini tasdiqlash to‘g‘risida”gi Farmoni.

1	 https://lex.uz/ru/docs/-4312785



AKTABGACHA VA
AKTAB TA’LIMI

AKTABGACHA VA
AKTAB TA’LIMI

523

M
A

K
TA

B
 T

A’
LI

M
I

SC
H

O
O

L 
ED

U
CA

T
IO

N
Ш

К
О

Л
Ь

Н
О

Е 
О

Б
РА

ЗО
В

А
Н

И
Е

2026-yil, oktyabr, 10(1)-son

2.	 O‘zbekiston Respublikasi Prezidentining 2020-yil 5-oktabrdagi PF-6079-son2 “Raqamli O‘zbekiston - 2030 strategi-
yasini tasdiqlash va uni samarali amalga oshirish chora-tadbirlari to‘g‘risida”gi Farmoni.

3.	 O‘zbekiston Respublikasi Prezidentining 2022-yil 28-yanvardagi PF-60-son3 “2022–2026-yillarga mo‘ljallangan Yangi 
O‘zbekistonning taraqqiyot strategiyasi to‘g‘risida”gi Farmoni.

4.	 OECD. PISA 2022 Assessment and Analytical Framework. Paris: OECD Publishing, 2023.
5.	 OECD. PISA 2022 Results. Volume I: The State of Learning and Equity in Education. Paris: OECD Publishing, 2023.
6.	 OECD. How does PISA define and measure reading literacy? PISA in Focus, No. 101. Paris: OECD Publishing, 2019. 

DOI: 10.1787/efc4d0fe-en.
7.	 OECD. PISA 2018 Assessment and Analytical Framework: Reading, Mathematics and Science. Paris: OECD Pub-

lishing, 2019.
8.	 UNESCO. UNESCO-UNICEF-ITU Charter for Public Digital Learning Platforms. Paris: UNESCO, 2026.
9.	 UNESCO. Expanding access to learning through digital innovation: UNESCO’s LearnBig initiative. Paris: UNESCO, 

2026.
10.	 Mirxalilova N. A. Boshlang‘ich sinf o‘quvchilarida funksional savodxonlikni tashkil etish // Лучшие интеллектуальные 

исследования. – 2025. – № 38.

2	 https://lex.uz/docs/-5030957
3	 https://lex.uz/ru/docs/-5841063



AKTABGACHA VA
AKTAB TA’LIMI

AKTABGACHA VA
AKTAB TA’LIMI

M
A

K
TA

B
 T

A’
LI

M
I

SC
H

O
O

L 
ED

U
CA

T
IO

N
Ш

К
О

Л
Ь

Н
О

Е 
О

Б
РА

ЗО
В

А
Н

И
Е

514

2026-yil, oktyabr, 10(1)-son

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

13.00.00

13.00.01

13.00.02

13.00.03

13.00.04

13.00.05

13.00.06

13.00.07

13.00.08

13.00.09

07.00.00

19.00.00

01.00.00

02.00.00

03.00.00

09.00.00

10.00.00

11.00.00



AKTABGACHA VA
AKTAB TA’LIMI

AKTABGACHA VA
AKTAB TA’LIMI

515

M
A

K
TA

B
 T

A’
LI

M
I

SC
H

O
O

L 
ED

U
CA

T
IO

N
Ш

К
О

Л
Ь

Н
О

Е 
О

Б
РА

ЗО
В

А
Н

И
Е

2026-yil, oktyabr, 10(1)-son

2026. №10(1)

Mas’ul muharrir: Ramzidin Ashurov
Ingliz tili muharriri: Murod Xoliyorov
Musahhih: Alibek Zokirov
Sahifalovchi va dizayner: Iskandar Islomov

 © Materiallar ko‘chirib bosilganda “Maktabgacha va maktab ta’limi” jurnali manba sifatida 
ko‘rsatilishi shart. Jurnalda bosilgan material va reklamalardagi dalillarning aniqligiga mualliflar 

ma’sul. Tahririyat fikri har vaqt ham mualliflar fikriga mos kelamasligi mumkin. Tahririyatga 
yuborilgan materiallar qaytarilmaydi.

Manzilimiz: Toshkent shahar, Yunusobod tumani
19-mavze, 17-uy. 

“Maktabgacha va maktab ta’limi” jurnali 26.09.2023-yildan 
O‘zbekiston Respublikasi Prezidenti Adminstratsiyasi huzuridagi

Axborot va ommaviy kommunikatsiyalar agentligi tomonidan
№C–5669363 reyestr raqami tartibi bo‘yicha ro‘yxatdan o‘tkazilgan.

 Litsenziya raqami: № 136361.


